
Enformaziuns y Comunicaziuns

Spiritualité dai Ëi: La Uniun Diozejana dai Ëi organisëia na sëra de spiritualité por düć 
i ëi de nosta diozeja. En sabeda ai 24 de jenà gnaràl tignì tal Kloster Neustift en dé entier 
con signor Ulrich Fistill, sot al tema: ”È pa döt vëi ći co è tla Bibia?”, olache an se darà 
jö concretamonter con deplü tesć biblics, con le fin da i capì miù y inće da descorì söes 
veritês plü sotes. Le dé döra dales 9:00 ales 16:00. Le cost è de 30,00€ a će, con marëna 
laprò. Vignönn è perié da s’anunzié enstës: tel. 0472/835588, fax 0472/838107, e-mail: 
bildungshaus@kloster-neustift.it

Preparaziun al Bato: La Uniun dles Ëres Catoliches de nosc decanat enviëia düć i 
geniturs co à en picio viadù da baćé, pêrs co aspeta, tòć y totes de nosc decanat ala 
preparaziun al Bato, co vën tignida en sabeda ai 24 de jenà dales 15:00 ales 17:00, te salf 
dai stödafüs da San Martin. Prenotaziuns vën tutes sö al nr. 0474/523274.

Iolan: La Ploania oress i sporje en iolan a dötes les porsones co à contribuì de val’ 
vers por abelì le tomp d’Advënt y da Nadé, con ćianté y soné ples funziuns, ensegné jö 
mituns, la gherlanda d’Advënt sön plaza y trec d’atri sorvisc. Iolan y Dio s’al pàii.

Uniun dles Ëres: La Uniun dles Ëres organisëia endô la ginastica de prevenziun 
(Gesundheitsgymnastik) con Marlene Trebo, por endöt 11 iadi, te palestra d’Al Plan. Le 
pröm iade s’encuntun en dédemesaledema ai 14 de jenà ales 19:15. La ginastica döra en 
n’ora. Al è da se prenoté pa Marlene Trebo al nr. 348/3140415.

Biblioteca: La bibioteca ”Angelo Trebo” organisëia adöm al Zënter Families Mareo na 
sëra da s’la cunté por ingleje. Inće sce an conësc püch le lingaz, èsun empò bel enviês. 
An s’encunta en jöbia ai 8 de jenà ales 20:00, te biblioteca d’Al Plan.

Avis: La Zentrala dai Consumadus è da ciafé inće te raiun soziosanitar da Picolin, vigne 
2. y 4. vëndres dal mëns, dagnora dales 9:00 ales 12:00. Tal mëns de jenà sarà l’ofize 
davert ai 9 y ai 23. Telefonn: 0474/524517, e-mail: vzs.bruneck@gmail.com

La benedisciun
En cösc dé sunse gnü benedì. No ala 

fin dla mëssa, desco düć canć chi co è te 
dlijia. Na, dër personalmonter, bel amez 
le sciosciüre dla staziun. Iu ea enlò ch’i 
aspetâ mia ferata. Fora de nia vëgnel 
en te’ jonn y damana: ”Ëise mo en euro 
por me?” Iu sâ bën ch’i â na monëda 
te gaiofa, y ensciö ti l’ài dada. Spo àl 
dit: ”Chël Bel Dio te benedësci”. Iu m’â 
fat demorvëia y ti à rospognü ”Iolan”. 
Dertan che le jonn jea ennant àl ćiamó 
en iade dit ”Chël Bel Dio te benedësci!”

I sa che al la minâ davëi ensciö. 
Al ess pö inće podü dì: ”Döt le bun!”, 
o ćiamó: ”Bona fortüna!” Mo ël à dit: 
”Chël Bel Dio te benedësci!” I mëssi 
dé pro ch’i à albü ienn. Benedisciun è 
deplü co fortüna, inće deplü co ”Döt 
le bun”. La benedisciun mina val’ de 
maiù. Fortüna y Bun è parores de döt le 
monn, co vën dites vigne dé en gröm de 
iadi, inće zonza ponsé. La benedisciun 
è endere na aodanza particolara: Chël 
Bel Dio dess te sté dlungia, al dess te dé 
proteziun, t’acompagné sön tü trus, sce 
ara mëss ester. Benedisciun è deplü co 
iu y tö. Al ô nen ester en terzo laprò. Chi 
co benedësc na porsona, dij: iu ne po 
śën nia fà deplü por te, mo i prëii Chël 
Bel Dio che al fistidiëii de te.

Cösta m’à plajü: la benedisciun te 
staziun. Enlò èl döt co va debota, dadalt, 
con flötena. Sce na ferata röa alerch, n’èl 

cionć co salta fora por chi pôrti. Con 
cufres y boandes tla man. Trec con la 
speranza da n’enjömé nia. Amez ete n’èl 
t’en iade önn co benedësc. Önn co ne 
se lascia nia sön la fortüna, mo tol so 
euro y mo racomana tles mans de Chël 
Bel Dio. Deplü ne pòn nia fà, sce an ô se 
fistidié de chi co abitëia encër nos ia.

Chël Bel Dio te benedësci, picio möt 
sön tru da scora. Chël Bel Dio te stài 
dlungia, jonn che t’es söle iade! Chël Bel 
Dio te dài proteziun, mëda che t’es püra. 
Chël Bel Dio benedësci düć, chi co ćiara 
con trica al ann nö. Por che ai sòntì 
ligrëza. (Michael Becker)

